Ўзбекистон КУФК Раёсатининг  2014 йил “_24”_октябрдаги      19-13_- сонли қарорига
 илова

Ўзбекистон касаба уюшмалари Федерацияси тизимида жамоа шартномалари лойиҳаларини жамоатчилик экспертизасидан ўтказиш, қабул қилинган жамоа шартномаларини рўйхатга олиш
ТАРТИБИ

Умумий қоидалар

1.  Мазкур Тартиб Ўзбекистон касаба уюшмалари Федерациясига бирлашган касаба уюшмаларининг Ҳаракат дастурига биноан ишлаб чиқилган бўлиб, жамоа-шартномавий муносабатларнинг холис мониторингини йўлга қўйиш, жамоа шартномалари таъсирчанлигини ошириш ҳамда уларнинг Ўзбекистон Республикасининг амалдаги қонун ҳужжатларига, жамоа келишувларига мувофиқлигини таъминлаш мақсадида жорий этилади.

2.  Жамоатчилик экспертизасини тезкор ва сифатли ўтказиш учун касаба уюшма органи Раёсати қарори билан тегишли комиссия тайинланади. Комиссиянинг сон таркиби Раёсат томонидан белгиланади, лекин 3 нафар аъзодан кам бўлиши мумкин эмас.

Жамоатчилик экспертизаси субъектлари
3.  Жамоа шартномалари лойиҳалари жамоатчилик экспертизасини қуйидаги идоралар (бундан буён “Экспертиза қилувчи идора” деб номланади) қошидаги эксперт комиссиялар амалга оширади:

Ўзбекистон касаба уюшмалари Федерацияси Кенгаши;

тармоқ касаба уюшмаларининг Республика кенгашлари;

Қорақалпоғистон Республикаси, вилоятлар ва Тошкент шаҳри касаба уюшмалари ташкилотлари бирлашмалари (тегишли тармоқ масъул ташкилотчилари иштирокида);

тармоқ касаба уюшмаларининг туман, шаҳар кенгашлари, бирлашган касаба уюшмаси қўмиталари;

мазкур Тартиб ва унинг иловаларида кўзда тутилган ҳолларда – касаба уюшмаси қўмиталари.

4.  Ўзбекистон касаба уюшмалари Федерацияси Кенгаши қошидаги эксперт комиссияси “Олмалиқ ТМК” ОАЖ, Федерация Кенгаши тасарруфидаги ташкилотлар жамоа шартномалари, айрим тармоқлардаги ягона жамоа шартномалари, ўз аппаратининг, шунингдек тармоқ касаба уюшмалари Республика кенгашлари ҳамда Қорақалпоғистон Республикаси, вилоятлар ва Тошкент шаҳри касаба уюшмалари ташкилотлари бирлашмалари аппаратларининг жамоа шартномалари лойиҳаларини жамоатчилик экспертизасидан ўтказади.

5.  Тармоқ келишувларини тузган ижтимоий шерикларнинг республика идоралари, олий ва малака ошириш ўқув юртлари жамоа шартномалари лойиҳаларини тегишли тармоқ касаба уюшмаси Республика кенгашлари қошидаги эксперт комиссиялари жамоатчилик экспертизасидан ўтказади.

6.  Мазкур Тартибнинг 4- ва 5-бандларида кўрсатилганидан бошқа барча ҳолларда ҳар бир тармоқ касаба уюшмаси тизимида жамоа шартномалари лойҳаларини жамоатчилик экспертизасидан ўтказиш учун масъул касаба уюшма органлари ва улар қайси юридик шахсларнинг жамоа шартномаларини жамоатчилик экспертизасидан ўтказишлари тўғрисидаги маълумотлар 1-иловада келтирилган.

Жамоатчилик экспертизасига ҳужжатларни тақдим этиш ва уни ўтказиш
7.  Жамоатчилик экспертизасидан ўтказиш учун жамоа шартномасининг ёзма  ёки электрон шаклдаги лойиҳаси тегишли эксперт комиссиясига юридик шахснинг касаба уюшмаси қўмитаси томонидан тақдим этилади. Зарур ҳолларда лойиҳа электрон почта орқали тегишли Экспертиза қилувчи идоранинг электрон манзилига юборилиши мумкин.

8.  Жамоатчилик экспертизасига келиб тушган жамоа шартномалари лойиҳалари “Жамоа шартномаларини рўйхатдан ўтказиш китоби”да (2-илова) қуйидагилар томонидан дастлабки тарзда қайд этилади:
экспертизани Қорақалпоғистон Республикаси, вилоятлар ва Тошкент шаҳар касаба уюшмалари ташкилотлари бирлашмаларининг эксперт комиссиялари ўтказган ҳолларда – тегишли масъул ташкилотчилар томонидан.
қолган барча ҳолларда  - Экспертиза қилувчи идора томонидан 

9.  Ҳар бир жамоа шартномаси лойиҳасини жамоатчилик экспертизасидан ўтказиш учун 15 календарь кундан кўп бўлмаган муддат ажратилади. 
10.  Жамоатчилик экспертизаси жараёнида экспертлар томонидан жамоа шартномасининг лойиҳаси амалдаги меҳнат қонунчилиги меъёрларига ҳамда  Бош, тармоқ, ҳудудий келишувларга мувофиқлиги кўриб чиқилади ва тегишли тавсиялар берилади.

11.  Экспертиза қилувчи идора сифатида туман, шаҳар касаба уюшма кенгашлари, бирлашган касаба уюшмаси қўмиталари, бошланғич ташкилотлар касаба уюшма қўмиталари иштирок этган тақдирда улар томонидан экспертизани ўтказишга ҳуқуқшунослар, иқтисодчилар ва бошқа малакали мутахассислар шартнома асосида жалб қилинишлари мумкин.

12.  Ҳаракатдаги жамоа шартномаларига киритиладиган ўзгартириш ва қўшимчалар лойиҳалари бошланғич касаба уюшмаси ташкилоти (касаба уюшмаси қўмитаси)нинг талабига кўра экспертиза қилиниши мумкин. 
13.  Экспертиза натижалари 3-иловада келтирилган шаклда ёзма равишда икки нусхада расмийлаштирилади ва эксперт комиссияси раиси ва экспертларнинг имзоси ҳамда муҳр қўйилган бир нусхаси юридик шахснинг касаба уюшмаси вакилига, унинг имзосини олиб, берилади. (Жамоа шартномасининг лойиҳаси Экспертиза қилувчи идорага электрон почта орқали тақдим этилган ҳолларда эксперт хулосанинг сканердан ўтказилган электрон шакли бошланғич ташкилотнинг электрон манзилига юборилиши мумкин).

14.  Жамоа шартномаси экспертиза қилиниши лозим бўлган корхона, ташкилот, муассаса касаба уюшмаси ташкилоти раҳбари (касаба уюшмаси ташкилотчиси): 

жамоа шартномаси қабул қилинишидан 30 кун олдин Экспертиза қилувчи идорага экспертизадан ўтказиш учун жамоа шартномасининг лойиҳасини барча иловалар билан тақдим этади (ёзма ёки электрон шаклда);

экспертиза ўтказилганидан сўнг эксперт ҳулосани ижро учун қабул қилади ва унда келтирилган эътироз ва таклифлар асосида жамоа шартномаси лойиҳасига ўзгартириш ва қўшимчалар киритилишига эришади;

эксперт хулосадаги эътироз ва таклифларни асоссиз деб топган ҳолда, бу тўғрида юқори поғонадаги касаба уюшма органига мурожаат қилиш ҳуқуқидан фойдаланади.

15.  Рўйхатдаги ходимлар сони 50 нафардан кам бўлган ҳар қандай юридик шахснинг иш берувчиси ва бошланғич касаба уюшма ташкилоти ўз жамоа шартномаси лойиҳасини мустақил экспертлар ёки бошқа юридик шахслар хизматидан фойдаланган ҳолда мустақил экспертизадан ўтказиш ҳуқуқига эга. 

Қабул қилинган жамоа шартномасини рўйхатдан ўтказиш
16.  Экспертиза қилувчи идора сифатида Қорақалпоғистон Республикаси, вилоятлар ва Тошкент шаҳри касаба уюшмалари ташкилотлари бирлашмалари иштирок этган ҳолларда тегишли масъул ташкилотчилар ўзи бевосита хизмат кўрсатувчи бошланғич ташкилотлар жамоа шартномаларини “Жамоа шартномаларини рўйхатдан ўтказиш китоби”да рўйхатдан ўтказадилар. 
Қолган барча ҳолларда қабул қилинган жамоа шартномаларини Экспертиза қилувчи идора рўйхатдан ўтказади.

17.  Корхона, ташкилот, муассаса касаба уюшмаси қўмитаси (касаба уюшма ташкилотчиси) жамоа шартномасига имзо чекилган кундан бошлаб 15 кун ичида Экспертиза қилувчи идорага ёки масъул ташкилотчига саҳифалари рақамланган ва тикилган жамоа шартномасининг уч нусхасини, олдинги йилда жамоа шартномаси бажарилишини текшириш тўғрисидаги далолатномани, жамоа шартномаси лойиҳасини маъқуллаш тўғрисида меҳнат жамоаси умумий йиғилиши (конференцияси) баёнини тақдим этади.

18.  Экспертиза қилувчи идора ёки масъул ташкилотчи тақдим этилган жамоа шартномасини 2 иш куни давомида қайд этиб, тақдим этилган ҳужжатларнинг икки нусхасини қайдлов белгилари (рўйхатдаги №, сана, имзо, штамп) билан бошланғич ташкилот касаба уюшмаси органига қайтариб беради. Ҳаракатдаги жамоа шартномаларига киритилган ўзгартириш ва қўшимчалар ҳам шу тарзда рўйхатдан ўтказилади. 
19.  Рўйхатга олинган жамоа шартномасининг  нусхаси Экспертиза қилувчи идорада ёки масъул ташкилотчининг ҳужжатлар жилдида янгиси қабул қилингунча сақланади. 

Якуний қоидалар

20.  Агар экспертиза қилинган жамоа шартномасида экспертиза натижалари инобатга олинмагани маълум бўлса, ёхуд ходимлар аҳволини қонун ҳужжатларида, шунингдек Бош, тармоқ ва ҳудудий келишувларда назарда тутилганига қараганда ёмонлаштирадиган янги шартлар аниқланса, жамоа шартномаси рўйхатга олинмайди. Бу ҳолда Экспертиза қилувчи идора раҳбари жамоа шартномасига имзо чеккан шахсларга нуқсонларни бартараф этиш муддатини белгилайди.

21.  Агар белгиланган муддатда нуқсонлар бартараф этилмаса Экспертиза қилувчи идоранинг ҳайъат органи тегишли мутахассисларни жалб этган ҳолда Меҳнат кодексининг 5 ва 9-моддаларига биноан жамоа шартномасининг ходимлар аҳволини қонун ҳужжатларида ва бошқа меъёрий ҳужжатларда назарда тутилганига қараганда ёмонлаштирадиган шартларини ҳақиқий эмаслиги тўғрисида қарор қабул қилишга ҳақлидир. Бундай қарор 5 кун ичида жамоа шартномасига имзо чеккан шахсларга, шунингдек Меҳнат ва аҳолини ижтимоий муҳофаза қилиш вазирлигининг меҳнат ҳуқуқ инспекциясига юборилади. 

22.  Мазкур тартиб 2015 йилнинг 1 январидан амалга киритилади, шу кундан эътиборан Ўзбекистон КУФК Раёсатининг 2013 йил  26 январдаги 9-20 сонли Қарори билан тасдиқланган “Ўзбекистон касаба уюшмалари Федерацияси тизимида жамоа шартномалари лойиҳаларини жамоатчилик экспертизасидан ўтказиш, қабул қилинган жамоа шартномаларини рўйхатдан ўтказиш ва сақлаш тартиби” ўз кучини йўқотади.

